К ОПУБЛИКОВАНИЮ
КОМИ РЕСПУБЛИКАСА ОЛАНПОДУВ ЁРД

Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн, О.А. Михайловлӧн запрос серти «Инъяс (му участокъяс) индӧм йылысь, кутшӧмъяслӧн мутасын оз позь нуӧдны публичнӧй мероприятиеяс» «Сыктывкар» КК МЮ-лӧн администрацияса юралысьлӧн 2008 во йирым тӧлысь 29 лунся 10/4160 №-а шуӧмлысь оланподувлы лӧсялӧмсӧ прӧверитӧм йылысь делӧ серти производство дугӧдӧм йылысь
Коми Республикаса Оланподув Ёрдлӧн кывкӧртӧд

Сыктывкар				             2022 вося тӧвшӧр тӧлысь 21 лун

Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас вӧліны Д.Н. Басманов, А.В. Проскуров,
ёрдысь-докладчик Д.Н. Басмановлысь, коді «Коми Республикаса Оланподув Ёрд йылысь» Коми Республикаса Оланпаслӧн 44 статья подув вылын нуӧдіс Коми Республикалӧн Каналан Сӧветса депутатъяс Олег Алексеевич Михайловлӧн, Илья Алексеевич Богдановлӧн, Екатерина Валериановна Дьячковалӧн шыӧдчӧм серти «Инъяс (му участокъяс) индӧм йылысь, кутшӧмъяслӧн мутасын оз позь нуӧдны публичнӧй мероприятиеяс» «Сыктывкар» кар кытшса муниципальнӧй юкӧнлӧн администрацияса юралысьлӧн 2008 во йирым тӧлысь 29 лунся 10/4160 №-а шуӧмлысь оланподувлы лӧсялӧмсӧ прӧверитӧм йылысь делӧ кывзӧм кежлӧ дасьтысьӧмсӧ, юӧрсӧ кывзӧм бӧрын

п а с й и с:

1. Коми Республикалӧн Каналан Сӧветса депутатъяс И.А. Богданов, Е.В. Дьячкова да О.А. Михайлов шыӧдчисны Коми Республикаса Оланподув Ёрдӧ запросӧн сы серти, лӧсялӧ-ӧ «Инъяс (му участокъяс) индӧм йылысь, кутшӧмъяслӧн мутасын оз позь нуӧдны публичнӧй мероприятиеяс» «Сыктывкар» кар кытшса муниципальнӧй юкӧнлӧн администрацияса юралысьлӧн 2008 во йирым тӧлысь 29 лунся 10/4160 №-а шуӧмыс Коми Республикаса Оланподувлӧн 93 статьяса 3 юкӧнлӧн да 94 статьяса 2 юкӧнлӧн положениеяслы. Ассьыныс видзӧдласнысӧ подулалігӧн шыӧдчысьяс индӧны сы вылӧ, мый инӧд боксянь ладмӧдан уджалысь системаын «Сыктывкар» кар кытшса муниципальнӧй юкӧнлӧн администрацияса юралысьлӧн абуӧсь уджмогъяс сы вылӧ, медым йитны орчча мутасъяссӧ объектъяс дорӧ, кутшӧмъяс дорын оз позь нуӧдны публичнӧй мероприятиеяс. Ассьыныс позициясӧ подулалігӧн индісны, мый Россия Федерацияса кар стрӧитан кодекслӧн 1 статьяса 37 пунктлӧн, «Россия Федерацияын меставывса асвеськӧдлӧмсӧ котыртан ӧтувъя принципъяс йылысь» 2003 во йирым тӧлысь 6 лунся 131-ФЗ №-а Федеральнӧй оланпаслӧн 451 статьяса 1 юкӧнлӧн, «Коми Республикаын кар стрӧитан удж юкӧнын ӧткымын юалӧм йылысь» 2007 во ода-кора тӧлысь 8 лунся 43-РЗ №-а Коми Республикаса Оланпасын 16 (1) статьялӧн, «Коми Республикаын муниципальнӧй юкӧнъяслысь мутасъяс бурмӧдан правилӧясӧн орчча мутасъяслысь мудоръяс индан пӧрадок йылысь» 2018 во вӧльгым тӧлысь 2 лунся 94-РЗ №-а Коми Республикаса Оланпаслӧн 2 статьяса 5 юкӧнлӧн положениеяс вылӧ мыджсьӧмӧн тайӧ уджмогъяссӧ пыртӧма «Сыктывкар» кар кытшса муниципальнӧй юкӧнлӧн бӧрйӧм органлӧн веськӧдланторъясӧ.
Татшӧм жӧ юалӧмсӧ ӧтувъя юрисдикцияа ёрдъяс туялісны «Инъяс (му участокъяс) индӧм йылысь, кутшӧмъяслӧн мутасын оз позь нуӧдны публичнӧй мероприятиеяс» «Сыктывкар» кар кытшса муниципальнӧй юкӧнлӧн администрацияса юралысьлысь 2008 во йирым тӧлысь 29 лунся 10/4160 №-а шуӧм вынтӧмӧн лыддьӧм йылысь В.В. Воробьевлысь административнӧй искӧвӧй заявление видлалігӧн. Коми Республикалӧн Сыктывкарса ёрдлӧн помшуӧмӧн 2021 вося тӧвшӧр тӧлысь 15 лунӧ административнӧй искӧвӧй заявлениелысь корӧмъяссӧ могмӧдӧмын ӧткажитӧма. Коми Республикаса Медвылыс ёрдлӧн Административнӧй делӧяс серти ёрд коллегиялӧн 2021 во ӧшым тӧлысь 13 лунся апелляция кывкӧртӧдӧн медводдза инстанцияа ёрдлысь помшуӧмсӧ кольӧма вынаӧн. Ёрдъяс вӧчисны кывкӧртӧд, мый «Сыктывкар» кар кытшса муниципальнӧй юкӧнлӧн администрацияса юралысьлӧн эмӧсь уджмогъяс сы вылӧ, медым индыны мудоръяс, инъяс (му участокъяс), кутшӧмъяслӧн мутасын оз позь нуӧдны публичнӧй мероприятиеяс.
2. Коми Республикаса Оланподув Ёрдӧн предмет серти, мый серти эм мукӧд ёрдъяслӧн оланпас серти вынсялӧм помшуӧм, юалӧмъяс разрешитӧм вӧсна ковмис эськӧ збыльвылас выль пӧв донъявны кывкӧртӧдъяссӧ, кутшӧмъяс лоисны ӧтувъя юрисдикцияа ёрдъяслӧн ёрд актъяслы подулӧн, мый «Коми Республикаса Оланподув Ёрд йылысь» 1994 во йирым тӧлысь 31 лунся 7-РЗ №-а Коми Республикаса Оланпаслӧн 3 статья серти оз пыр Коми Республикаса Оланподув Ёрдлӧн уджмогъясӧ. Тайӧ кывкӧртӧдыс коррелируйтӧ «Нормативнӧй инӧда актъяс да актъяс серти, кӧні эмӧсь оланпастэчаслӧн гӧгӧрвоӧдӧмъяс да кутшӧмъяслӧн эмӧсь нормативнӧй свойствояс, вензьӧмъяс йылысь делӧяс ёрдъясӧн видлалан практика йылысь» Россия Федерацияса Медвылыс Ёрдса Пленумлӧн 2018 во ӧшым тӧлысь 25 лунся 50 №-а шуӧмлӧн 19 пунктын сетӧм гӧгӧрвоӧдӧмкӧд.
Гижӧм вылӧ подуласьӧмӧн, Коми Республикаса Оланподувлӧн 96 статьяӧ, «Коми Республикаса Оланподув Ёрд йылысь» Коми Республикаса Оланпаслӧн 63 статьяӧ, 66 статьяса 2 пунктӧ, 72 да 73 статьяясӧ кутчысьӧмӧн, Коми Республикаса Оланподув Ёрд 

к ы в к ӧ р т а л і с:

1. Дугӧдны Коми Республикалӧн Каналан Сӧветса депутатъяс И.А. Богдановлӧн, Е.В. Дьячковалӧн, О.А. Михайловлӧн запрос серти «Инъяс (му участокъяс) индӧм йылысь, кутшӧмъяслӧн мутасъясын оз позь нуӧдны публичнӧй мероприятиеяс» «Сыктывкар» кар кытшса муниципальнӧй юкӧнлӧн администрацияса юралысьлӧн 2008 во йирым тӧлысь 29 лунся 10/4160 №-а шуӧмлысь оланподувлы лӧсялӧмсӧ прӧверитӧм йылысь делӧ серти производствосӧ.
2. Тайӧ Кывкӧртӧдыс лоӧ бӧръяӧн, сійӧс оз позь обжалуйтны, сійӧс йӧзӧдӧм бӧрын дзик пыр вынсялӧ да уджалӧ веськыда.
3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти тайӧ Кывкӧртӧдсӧ дзик пыр колӧ публикуйтны «Коми Республикаса канму власьт органъяслӧн индӧд-тшӧктӧмъяс» журналын да йӧзӧдны «Ӧтуввез» юӧртан да коммуникация везйын Коми Республикалӧн официальнӧй сайтын «Коми Республикаса канму власьт органъясӧн примитӧм инӧда актъяс, мукӧд официальнӧй юӧр лыддьӧг» сетевӧй изданиеын (http://law.rkomі.ru).

